
“C
anta, oh deusa, a có-
lera do Pelida Aqui-
les, cólera funesta 
que causou infini-

tos males aos aqueos...”. Con estas 
palabras dá comezo a épica narrati-
va, polo menos aquela que chegou a 
nós, e con ela a realización do desexo 
do ser humano de facer do relato ins-
trumento de consolidación da me-
moria do seu paso polo mundo. Así, 
cando os soños se fan realidade e as 
lembranzas son pegadas que os po-
bos deixan, na literatura os destinos 
dos pobos tórnanse historia.

A Xesús Manuel Marcos, o escritor 
courelán afincado alimentariamente 
en Madrid, tíralle de xeito irremediá-
bel a literatura épica (a compoñen-
te fantástica non é máis ca un ele-
mento colaborador –por máis que 
necesario– na elaboración  do pra-
to literario). Toda literatura nacio-
nal precisa do xénero épico, que é o 
que lle ha dar o imprescindíbel nivel 
histórico de nación. Na  galega ta-
mén  podemos encontrar verdadei-
ras xoias, con frecuencia nacidas ao 
abeiro da materia de Bretaña, que 
andan por Ferrín ou Darío X. Caba-
na, sempre acompañadas e, tantas 
veces guiadas, pola mestría indiscu-
tíbel de Cunqueiro.

Moita da literatura épica gale-
ga (e non galega) atopará acomodo 
feliz na lectura dos mozos novos. A 
este respecto habería que lembrar 
o caso, cuxo rastro está tan presen-

te nesta obra da que estamos a fa-
cer recensión, de J. R. R. Tolkien, a 
quen descobre a xuventude lectora 
dos anos sesenta, nomeadamente 
aquela que se relacionaba co move-
mento hippy, e que deu con O señor 
dos aneis, nun caso paradigmático 
de conversión en obra do corpus da 
LIX pola vía da apropiación que dela 
fan os mozos, como fixeran moitos 
anos antes con Gulliver de Swift.

A obra de X. M. Marcos é un moi 
recomendábel exemplo deste tipo 
de literatura. Presentada como a 
epopea dun pobo, os arxinas, xa 
desde o primeiro volume do que 
se anuncia como unha triloxía, que 
haberán de se nos presentar en con-
vivencia ou adversidade con outros 
pobos (alobris, mougas...) ou socie-
dades de individuos de toda caste, 
porque tamén habemos dar con 
seres zoo-antropomorfos (p. ex. 
os xarxas) que contribuirán á crea-
ción de situacións que os heroes 
haberán de superar. Porque no li-
bro aparecerán todos os ingredien-
tes necesarios para a construción 
da epopea: heroes, raíñas valentes 

e fermosas, traidores, divindades, 
obxectos máxicos cobizados e per-
seguidos…Nada falta, os combates 
e loitas tampouco, que emparente 
esta obra coas estruturas clásicas 
do xénero. Por iso encontraremos 
tamén o elemento esencial para o 
carácter literario da obra, a incar-
dinación nunha realidade próxima, 
na realidade dun pobo recoñecíbel 
e cheo de sentido épico da historia. 
No medio dos elementos fantásti-

cos e dos tempos ignotos, brillan 
aqueles reais e históricos que nos 
falan aos lectores de nós mesmos. 
E iso é o que lle hai que pedir a cal-
quera libro para que se converta en 
obra literaria: que o lector ou lec-
tora se recoñezan nel e nel encon-
tren elementos intelectuais para a 
reflexión sobre o mundo e o tem-
po presentes, algo que vai máis aló 
da identificación como xogo de re-
ferentes feitos a modo de ilusión. 

Así a lectura farase camiño de ex-
periencia, é dicir de vida.

Todo nesta obra é camiño de 
aprendizaxe, desde o rico e atinado 
léxico ate os xogos, combinacións e 
mesturas da toponimia, a antropo-
nimia, os xentilicios, os nomes das 
cousas máxicas… Todo contribúe ao 
atinado equilibrio narrativo que con-
segue X. M. Marcos e que eu lin con 
verdadeiro pracer e aproveitamento.  
// Xavier P. DoCampo

Begoña García Ferreiro seme-
lla escribir a golpe de premio, 
como se desprende da súa 

traxectoria literaria última. Até hai 
ben pouco descoñecida para o lec-
torado galego, esta historiadora con 
experiencia interpretativa conseguía 
gañar en 2008 o II Premio de Teatro 
Radiofónico convocado polo Diario 
Cultural da Radio Galega con O mal da 
vaca. Tan só un ano despois, era me-
recedora do VII Premio Barriga Verde 
de textos para teatro de monicreques 
na súa modalidade infantil con Bon 
appétit, que acaba de saír do prelo. 

Artellada como unha comedia de 
enredo, a peza está protagonizada 
por Enrico Pastorelli, un cociñeiro 
creativo que mestura imaxinación e 
sentimentalismo a partes iguais nos 
seus pratos. Canda el, Albino Coco, 
pintor e escultor recoñecido pola 
crítica, ego desmesurado e arelante 
de fama. No medio, Xurela e Raiola, 
dúas nenas amigas que combinan 
intelixencia e inxenuidade a partes 

iguais. E para complicar a escena, Pito 
Pito e Gorgorito, dous peculiares ma-
tóns da Italia que obedecen as ordes 
do Padriño (pai de Francesca, namo-
rada de Pastorelli) e viaxan a Galicia 
coa intención de que o cociñeiro lles 
desvele os ingredientes da súa máis 
famosa torta. Adobiando a composi-
ción, un amor imposíbel: o de Enrico 
e Francesca, a quen o proxenitor lle 
ten amañada unha voda. 

O humor convértese no alicer-
ce fundamental da obra, asentado 
principalmente sobre situacións in-
sospeitadas (os caracteres atópanse 
fortuitamente de xeito continúo) e 
nomes absurdos (pénsese en como 
a autora denomina aos delincuen-
tes ou ao afamado artista plástico). 
O resultado é que este texto se insi-
re na liña doutros que gañaron este 
certame, como O afundimento do Ti-
ránic de Breogán Riveiro e O punto da 
escarola de X.A. Neira Cruz, que ta-
mén empregaban este recurso como 
fonte principal da acción. Del fderí-

vase a parodia, manifestada tanto 
nas alusións á sociedade italiana (o 
culto á boa cociña, a importancia do 
pater sobreprotector e machista, o 
poder da mafia) como na crítica so-
lapada ao mundo da arte contem-
poránea (a súa opacidade e prezos 
disparatados) e da alta cociña (cos 
seus pratos rimbombantes). Mágoa 
que as receptoras e receptores infan-
tís –a quen principalmente se desti-
na a peza– perdan estas referencias, 
mais quizais no interese da auto-
ra estaba tamén dirixirse ao públi-
co adulto, para quen resulta tamén 
máis acaída a estrutura inconexa 
do texto. Equivócase García Ferreira 

ao colocar contra o final un dos ele-
mentos que lle dá forma á acción (a 
carta de Francesca para Enrico expli-
cando que o seu é un amor imposí-
bel), polo que moitos dos feitos an-
teriores se perciben como situacións 
cómicas con escasa ligazón entre si. 
O final súpeto –mesmo precipitado– 
tamén sorprende, aínda que a auto-
ra o enriquece cunha certa dose de 

traxicomedia telenovelesca ao modo 
italiano moi en consonancia co ton 
xeral da obra. Malia isto, Bon appétit 
segue descubríndonos unha nova e 
singular voz na dramaturxia galega, 
a que semella gozar do teatro (radio-
fónico, de monicreques) que se es-
cribe nas marxes. Para algo están os 
premios: estimulan, renovan. 
// Montse Pena Presas

